
Марий калыкын просветительже протоие-
рей Гавриил Яковлевлан 25 августышто 

Морко район Арын селаште памятникым почмо 
да святитлыме.

Бронзо гыч велыме скульптур 2,5 метр 
кӱкшытан да 400 кило нелытан. Тудым Христос 
Шочмо лӱмеш черке ончылно лӱмын ямдылыме 
вереш, гранит гыч ыштыме монолит постаментеш, 
вераҥдыме. Авторжо – скульптор И.В. Дюков. 
Илья Вячеславович – Российысе художник-влак 
ушемын еҥже, Илья Глазунов лӱмеш Российысе 
академийын доцентше. Подольск олаште шукерте 
огыл тудын эше ик памятникшым – СВО-што 
улшо сарзе-влакым чапландарыше пеш куатле 
шарныктышым – почыныт. И.В. Дюковын уста-
лыкше пеш келге: скульптурышто мом ончыкты-
мыжым книгаште лудмо семын умылаш лиеш. 
Теве Марий кундемыштына кызыт вераҥдыме 
памятникат тидымак пеҥгыдемда: протоиерей 
Гавриил ачана илыше семын храм велыш 
ошкылеш, кидешыже «Поро Увер» книгам кучен. 
Евангелий мут «Поро увер» манын кусаралтеш. 
Библийысе «У Сугынь» книган тӱҥ ужашыже – 
ныл Евангелий. Тушто Господь Иисус Христосын 
мландымбалне илымыже да туныктымыжо 
нерген ойлалтеш.

Чыла священнослужитель калык чоныш 
Юмын Шомакым шыҥдараш тырша. Гавриил 
ача тидлан уло илышыжым пуэн. Кажне марий 
айдеме Юмын Шомакым умылен кертше да 
Тудын кӱштымашыже-влакым шуктен илыже 
манын, йоча-влаклан букварьым ямдылен да 
Юмын книга-шамычым марлашке кусарен. 
Нуным савыктен лукташ чот тыршен, сандене, 
пашажым аклен, тудлан кугу премийым пуэныт. 
Премий оксам батюшка Унчышто школым чоҥаш 
кучылтын.

Памятникым Волжск ден Шернурын епископшо 
Феофан торжественно почын да святитлен. Кужун 
вучымо тыгай кугу куан дене владыка чылаштым 
саламлен.

– Еҥ-шамыч Юмын Шомакым чонышкышт 
шыҥдарен кертышт да шке шӱмешышт поро 
саскам кодышт манын, Гавриил ача ӱмыржӧ мучко 
тыршен, – ойлен тудо. – Шке калыкшым духовно 
сотемдарен, православный верам уло чон дене 
йӧратен илаш туныктен. Тудын тунемшыже-влак 

поро койыш-шоктышан христианин лийыныт 
манын, ме ӱшанена. Вет нуно изинекак мут дене 
ойлымым веле огыл, а поро туныктышын шотан 
илышыжым шке шинчашт дене ужыныт. Сай 
илыш примереш туныктымаш – тиде эн чапле 
проповедь. Батюшка Гавриил йоча-шамычымат Ик 
Чын Юмым палаш, православный илыш дене илаш, 
ӱшанле лияш, христиан порылыкым илышыште 
подвиг семын пеҥгыдын кучаш туныктен. 
Санденак калык тудым шарна да пагала. Ты кугу 
проповедникын чонжо святой-влак дене пырля 
Юмын Престол ончылно шога да мемнан верч 
кумалеш манын, ӱшанена. Тудын молитваж дене 
мыланнат православный вераште пеҥгыдемаш 
да, утаралтмаш неле корным Юмылан йӧрышын 
эртен, Господь ончылно поро вашмутым пуаш 
лийже.

Пайремыш толшо-влак памятник воктек 
пеледышым пыштеныт. Саламлыме мутым 
Христос Шочмо лӱмеш черкын настоятельже 
протоиерей Николай Чузаев, Морко район адми-
нистрацийын пашаеҥже М.В. Осипова, Марий 
книга савыктыш пӧрт вуйлатыше Э.А. Иманаев, 
Республикысе марий тӱвыра рӱдер директор 
В.Г. Петров, памятникын авторжо скульптор И.В. 
Дюков да Арын черке пелен ий еда «Шӧртньӧ 
купол» паша десантым чумырышо Д.В. Смирнов 
ойленыт. Пайрем лӱмеш ямдылыме концерт пеш 
чапле лийын (тудым Интернетыште ончаш лиеш).

ПОРО ПАША – КУРЫМАШ!ПОРО ПАША – КУРЫМАШ!



МАРИЙ ПРАВОСЛАВНЫЙ ЖУРНАЛ 9-ше (137) №, 2024 ий сентябрь 3

Кеҥеж пӱртӱсын моторлыкшо кумылым 
тарвата, а чон шке шижмашыжым муро гоч 

почын пуа. Марий митрополийыште тенийысе 
кеҥеж духовный муро ден поэзий фестивальлан 
поян ыле. Вес гана нуным ужде кодаш огыл 
манын, икмынярже дене палдарена.

Советский район Ӱшнур селасе кугурак святой 
апостол-влак Петр ден Павел лӱмеш черке                      
12 июльышто престольный пайремжым палем-
ден. Юмын литургийым Йошкар-Оласе Успенский 
храмын клирикше иерей Олег Михайлов вӱден. 
Пайрем службым пырля эртараш Йошкар-Оласе 
Христос Шочмо лӱмеш храм гыч клирик иерей 
Никита Смирнов толын. Черке мурым ты храмын 
регентше Татьяна Михайлован вуйлатыме хор 
мурен. Литургий деч вара Евангелийым лудын, 
святой вӱдым шыжыктен, храм йыр крестный 
ход дене эртеныт. Черке илышыште уло кумылын 
тыршыше-влаклан Олег ача тауштыман серыш-
влакым кучыктен.

Вара пайрем лӱмеш эртарыме да шукертак 
чапле йӱлашке пурышо «Юмо аралыже шочмо 
элнам» фестиваль тӱҥалын. Черке пайремыш 
толшо калык рушла да марла йоҥгышо муро 
да почеламут дене чонжым куандарен. Ты 
кечын тышке Ӱшнур села да лишыл ялла гыч 
веле огыл, тыгак Йошкар-Ола да моло районла 
гычат погынат. Йоча-влакат калыкым шке 
мастарлыкышт да тыршымашышт дене палдарат. 
Пригородный черке округын благочинныйже 
протоиерей Николай Ярошевич кажне гана 
чылаштлан чапле пӧлекым ямдыла.

Советский районысо клуб системе да верысе 
администраций тыгак эше «Святой памаш» манын 
лӱмдымӧ вес фестивальым ямдылаш полшен. 
Тудыжо Неделька (Шабаши) кундемысе Юмын 
Аван Казанский иконыжо лӱмеш храм воктене 
ий еда 21 июльышто эртаралтеш. Саламлыме 
мутым Руш Кадам селасе Господьым Вашлийме 
лӱмеш храмын настоятельже иерей Владимир 
Каплунов ойлен. Пайремыште ятыр мурызо да 19 
ансамбль лийыныт. Духовный темым тарватыше, 
шонаш таратыше православный муро ятыр 
йоҥген. Советский район администрацийын 
тӱвыра пӧлкажым вуйлатыше Яков Аркадьевич 
Ефремов чылаштлан таум каласен, тынысым, 
порылыкым да тазалыкым тыланен. Акым налде 
тыршыше Косма ден Дамиан святой-влак лӱмеш 
Ӧрша селасе храмын настоятельже протоиерей 
Сергий Мошкин чыла участникым диплом дене 
палемден.

Марий калыкын просветительже, миссионер 
да поро туныктышо протоиерей Гавриил 
Яковлевын пашажым шуйышо-влак лийышт 
манын, 2023-2024 тунемме ийыште школлаште 
тудын лӱмеш усталык конкурсым увертарыме 
ыле. Ты поро пашашке ушнышо-влакым – 
туныктышо ден тунемшыштым – июньышто 
Муром ден Дивеевысе святой верлашке 
намиен коштыктымо. А ты мероприятийыште 
нуным диплом ден тауштымашан серыш дене 
палемдыме. Коркатово лицейын туныктышыжо 
О.В. Тимофеева ден 6-шо классыштыже тунемше 
Оксана Андреева, Арын черкысе Рушарня 
школышто тыршыше Л.Н. Яковлева почеламут 
возымаште ойыртемалтыныт.

Тыгак Коркатово лицейын туныктышыжо 
Н.В. Аркадьева, Моркысо 2-шо школын тунем-
шыже Регина Григорьева, Эҥерсола школ 
гыч Ксения Бутенина, Унчо школ гыч Ольга 
Сидорова, Волаксола школ гыч Дмитрий Андреев 
мастарлыкым ончыктеныт да тауштымашан 
серышым сулен налыныт. Тыгай суапле пашалан 
йоча-влакым кумылаҥдыше туныктышо-влаклан 
кугу таум ыштена.

Пайрем гыч нигӧат пӧлек деч посна каен 
огыл – чылаштлан 2025 ийлан православный 
календарьым пуымо. А эн кугу пӧлекше – владыка 
Феофанын суапландарымыже, тудын гоч мемнам 
Юмо суапландарен!

Самырык еҥ шукерте огыл налме чапле 
машинаж дене, илышлан куанен, шоссе 

корно дене йывыртен кудалын. Трук омсашкыже 
ала-мо логалме йӱк шоктен. Тудо «у модышы-
жым» писын чарен да мо лиймым ончалаш 
куржын лектын. Кӱ логалме дене машина омса 
сайынак удыралалтын улмаш. Самырык еҥ чот 
сырен да, машинажым савырен, кӱ логалме 
верыш пӧртылын. Тушто шогышо изи рвезым 
ужынат, каҥга вачыж гыч тудым руалтен кучен, 
капотыш шӱкалын да орышо гай кычкыралын:

– Тый мом ыштылат, а?! Машинам чылт у 
ыле, ачалаш, палет, мыняр окса кӱлеш?! Муат мо 
тынарым?! Кӱм молан кудалтышыч, а?!

– Чӱчӱ, пожалуйста, нелеш ит нал! Пожалуйста! 
Мыняр машинам шогалташ тӧчышым – иктат 

огеш чарне. Нимом ышташ ӧрмем дене кӱм 
кудалтышым, – йорге йогышо шинчавӱдшым 
ӱштылын ойлаш тӧчен йоча, а шкеже кидше дене 
корно ӧрдыжкыла ончыктылын. – Тушто инвалид 
изам коляскыж гыч камвозын, а мый нӧлтал 
шынден ом керт. Тудо пеш неле, мыйже изи 
улам. Коляскыш шындаш полшыза, пожалуйста. 
Изамже камвочмыж дене чот эмганен.

Йочан шортын сӧрвалымыже самырык еҥын 
чонышкыжак шуын. Тудо йочан ончыктымо верыш 
пырля каен, иктаж 15 ияш рвезым коляскышкыже 
шынден. Тудын вӱраҥше чурийжым шкенжын 
нершовычшо дене ӱштылын, вургемже гыч 
пуракым почкалтен. Вара машинашкыже кӱм 
кудалтыше йочам ончалын. Тудыжо куанымыж 
дене уэш-пачаш тауштен, а шинчаштыже тунар 
куан, тунар ныжылгылык да йӧратымаш лийыныт, 
эсогыл самырык еҥын шӱмжылан шокшын чучын. 
Шкеж деч кугу неле коляскым шӱкен, мӧҥгӧ 
велышкыже ошкылшо йочам йоммешкыже ончен 
шоген.

А чапле машина омсажым ачалыктен огыл, 
удыралалтме палым тугак коден. Тек тудо теве 
мом шарныкта: айдемылан шкеж деке тӱткышым 
ойырыкташлан кӧра кӱм кудалташыже ынже 
верешт манын, илышым модын-воштыл, нимом 
шоныде эртарыман огыл, огеш лий тыге.

Лишыл еҥлан кӱлешлыкнам шижаш шӱмна 
ден чонланна южгунам шып кутырымат сита, а 
южгунам ты йоча семын эсогыл кӱм кудалташ 
логалеш. Ӱмбакет кӱ логалын гын, нелеш налман 
мо тидлан? Вет тый лач тиде жапыште ала-кӧлан 
моткочак кӱлеш лийынат.

Монах Симеон АФОНСКИЙ

КУДАЛТЫМЕ КӰКУДАЛТЫМЕ КӰ

Юрик эрдене куаныше кынелын. Вет игече 
пеш мотор, кӱшыч кече шыратен ончен. 

Изи рвезын мом-гынат сайым ыштымыже шуын 
колтен. Тудо окна ончылан шинчын да шонкалаш 
тӱҥалын: «Шӱжарем трук вӱдыш пуреҥгаяш 
тӱҥалеш гын, мый тудым тыманмеш утарем 
ыле». А шӱжарже туштак:

– Юрик, айда коктын модына!
– Кораҥ, шонкалашем ит мешай! – сырен 

пелештен рвезе.
Шӱжарже, кумыл волен, кораҥ каен. Юрик 

умбакыже шонкален: «Ковам ӱмбаке пире 
кержалтеш гын, мый тиде шучко янлыкым лӱен 
шуэм ыле!» Тиде жапыште кухньо гыч коважын 
йӱкшӧ шоктен:

– Уныкам, тол тышке, кӱмыж-совлам муш!
– Шке муш, мыйын жапем уке.
«Эхе-хе-хе» манын, коваже вуйжым рӱзалтен, 

а Юрик окна ончылан йӧнанрак вераҥын: «Пием 
вучыдымын тавыш пуреҥгая гын, мый тудым 
луктам ыле». Трезорка лӱман пийже тыманмеш 
окна йымаке толын шогалын да, почшым лупшен, 
йӱаш йодын.

– Кай тышеч, мом оптен шогет?
Трезорка шыпланен, шоптырвондо йымак 

пурен возын. Нимом шонен муын огылат, Юрик 
аваж деке йодаш каен:

– Авай, могай сай пашам ыштышаш ыле?
Аваже изи эргыжым вуйжо гыч ниялтен да, 

шыман ӧндалын каласен:
– Трезоркалан вӱдым шынден пуро, коватлан 

кӱмыж-совлам мушкаш полшо, а вара шӱжаретым 
модыкто.

В. ОСЕЕВА

САЙ ПАШАСАЙ ПАША

Тунемме ий тӱҥалтыште 6-шо классын класс 
вуйлатышыже ӱмашсе тунемшыже-влак 

ончылно йывыртыше шоген да чылаштым ик 
семынак йӧратымыж нерген ойлен. Тиде мутшо 
кугу шоя лийын. Вет шеҥгел партыште туртын 
шинчыше рвезым тудо йӧршеш йӧратен огыл. 
Моло тунемшыже семынак ты йоча дене ӱмаште 
палыме лийын. Эше тунамак шекланен шуктен: 
рвезе нигӧ дене огеш мод, школыш лавыран 
вургеман да йырнык пушан коштеш, пуйто 
нигунам мушкылтын огыл. Жап эртыме дене 
ты рвезе деке койын йӱкшен, эсогыл южгунам 
тетрадьшым йошкар пастан ручкаж дене тореш-
кутынь удыркален пытарымыже да кугу «1» 
отметкым шындымыже шуын.

Икана школын завучшо класс вуйлатыше-
влакым шкеж деке ӱжыктен да ӱдыр-рвезе-
влакын характеристикыштым 1-ше классыш 
толмышт гычак шымлен лекташ кӱштен. 6-шо 
классым вуйлатыше йӧратыдыме тунемшыжын 
документан папкыжым эн йымаке пыштен. Черет 
тиде папке деке шумеке, тудым почмыжат шуын 
огыл. Но лудаш тӱҥалмекыже, моткочак ӧрын. 
Рвезын 1-ше классысе туныктышыжо возен: 
«Моткоч сай йоча, кече гай шыргыжмыжым 
ончен йӧратет. Мӧҥгысӧ пашам арун, тичмашын 
ышта. Пеленже лияш моткоч куанле». 2-шо 
классысе туныктышын возымыжо: «Тыршен 
тунемше рвезе, йолташыже-влак тудым аклат, но 
ешыштыже нелылык уло: аваже эмлаш лийдыме 
чер дене черле кия, очыни, мӧҥгыштыжӧ тудлан 
пеш йӧсӧ». 3-шо классысе туныктышо палемден 
коден: «Аважын колымыжым пеш нелын 
эртара. Рвезе моткоч тырша, но ачаже тудлан 
жапым йӧршеш огеш ойыро, пуйто шочшыжо 
укеат. Ончыкыжым тудлан эшеат неле лиеш». 
А 4-ше классысе туныктышо тыге возен: «Рвезе 
начар тунемеш, йолташыже уке, южгунам урок 
жапыштак мален колта».

Характеристике-влакым лудын лекме деч 
вара класс вуйлатышылан моткоч намыс лийын 
колтен. А эшеат кугу намысым тудо У ий пайрем 

вашеш шижын. Тунам кажне тунемше тудлан 
пӧлекым конден. Иктыже весыж деч моторын 
сӧрастареныт. Йӧратыдыме тунемшыжат тудлан 
картон кагаз пӱтыртышым кучыктен. Тидым 
ужын, моло тунемше воштылаш тӱҥалыныт, но 
туныктышо нуным шыпландарен. Шкеже картон 
вӱдылкам руден, тушеч кидшол ден духи атым 
луктын. Кидшолыштыжо сӧрастарыше кок изи кӱ 
уке улмаш, духи атыжат тичмаш лийын огыл. «О, 
могай мотор кидшол!» манын, кидышкыже чиен 
шынден да духижымат ӱмбакыже шыжыктен.

Тиде кечын йӧратыдыме тунемшыже урок деч 
вара классыште эн пытартыш кодын, туныктышыж 
деке лишемын да пеле йӱкын каласен: «Таче 
те мыйын авам гаяк ӱпшеда». Тудын лектын 
кайымекыже, туныктышо утен каен шортын 
колтен да, вуйжым ӱстембаке пыштен, кужу жап 
шортын.

Тиде кече деч вара туныктышо литературым 
туныктымо деч посна йоча-влакым поро, 
чаманыше лияш туныктен. Ик жап гыч йӧратыдыме 
тунемшыже вашталташ тӱҥалын, «Илышыш 
пӧртылын» маныт тыгай годым. Тунемме 
ий мучашлан тудо эн сайын тунемше-влак 
радамыште лийын. Туныктышо ончычсо семынак 
чыла тунемшыжым иксемын йӧратымыж нерген 
ойлен, но тиде шоя лийын: тудо йӧратыдыме 
тунемшыжым моло деч чот йӧратен.

Вес тунемме ийыште тиде туныктышылан вес 
классым пуэныт. Икана кабинет омса шелшышты-
же тудо лоштыклен кералме ош кагазым ужын. 
Тушто йоча кид дене тыге возымо лийын: «Те чыла 
туныктышо-влак кокла гыч эн сай улыда». Эше 
вич ий гыч серыш толын. Ончычсо тунемшыже 
колледжым тунем пытарымыж нерген увертарен 
да ешарен: «Кӧ мыйым туныктен, нунын кокла 
гыч те эн сай туныктышо улыда». Тиддеч вара 
эше ныл ий эртен, адак ик серышым налын: «Пеш 
шуко нелылык дене тӱкнаш вереште гынат, мый 
чыла сеҥен лектым, тений университетым тунем 
лектам. Те илышыштем вашлиялтше туныктышо-
влак кокла гыч эн сай лийын кодыда». Эше ныл 
ий эртымек, эше серыш толын: «Университет 
деч вара мый шинчымашем келгемдаш шонен 
пыштышым. Ынде лӱмнерем ончылан «доктор» 
мутым возат. Тынар туныктышо-влак мыйым 
туныктеныт, но те садак эн сай туныктышем 
улыда».

Эше икмыняр жап гыч вес серышым 
налын. Тушто ончычсо тунемшыже йӧратыме 
туныктышыжым сӱанышкыже ӱжын да качын 
аважын верыштыже шинчаш йодын. Туныктышо 
уло кумылын келшен. Сӱаныш ятыр ий ончычсо 
кидшол-пӧлекшым чиен, тугаяк ӱпшан духим 
муын налын шыжыктен каен. Нуно вашлийыныт, 
ӧндалалтмышт годым рвезе чонжылан моткоч 
лишыл ӱпшым шижын:

– Мылам ӱшанымыланда пеш кугу тау. Сай ден 
осалым ойыраш, шке вийлан эҥертен мошташ 
туныктымыландат кугу тау!

Туныктышыжо шинчавӱд йӧре вашештен:
– Йоҥылыш лият, тиде тый мыйым чылалан 

туныктенат. Тый денет вашлиймешкем мый 
йочам кузе туныкташ пален омыл.

ТЫЙ ЧЫЛАЛАН 
ТУНЫКТЕНАТ

Марий кундемыште шочын-кушшо священник 
Илия Фурзиков ятыр черкыште служитлен, 

эн кужунжо – лу ий наре – Киров кундем Шанчара 
район Матвинур селасе Спасский храмыште.

Киров кундем Советск оласе Юмын Аван 
Леведмыже лӱмеш черкыште служитлымыж 
годым, 1938 ий 18 июльышто, тудым икымше гана 
кучен петыреныт. Изиш жаплан эрыкыш лукмек, 
1940 ий 24 декабрьыште адак арестоватленыт. 
Чот черле батюшкам Яраҥ тубдиспансерыш эмлаш 
вераҥденыт, тушан 1941 ий 9 майыште колен.

Илия ачам йӱдым Шанчара шӱгареш шолып 
тоеныт. Колымыж деч ончычак лӱдыктен ойленыт: 
«Колет гын, тыйым отпеватлыде тоят, капетын 
кушто кийымыжым нигӧ палаш ок тӱҥал». А тудо 
вашештен: «Мыйым Матвинур черке отпеватла».

Каласыме шомакше шукталтын. Эше шукерте 
ожно Матвинур ял гоч ала-могай святой еҥ эртен 
да каласен коден: «Тыште черке шогаш тӱҥалеш да 
тушто ӧрыктарыше чудо лиеш». Тиде ой мондалтын 
улмаш, но кунам икмыняр кӧгӧн дене петырыме 
Спасский храм кӧргӧ гыч Юмылан кумалме да 
мурымо йӱк шокташ тӱҥалын, тунам шарналтеныт. 
Матвинур селаште служитлыше протоиерей 
Димитрий Шобанов перестройко ийлаште Шанчара 
район газетыш «Отпевала церковь» статьям возен:

– Петырыме храм кӧргӧ гыч муро йӱк шоктымо 
нерген колмек, тушко калык погынаш тӱҥалын. 
Власть кучышо-влак совещанийым эртареныт, 
тергаш комиссийым сайленыт. Нунат колышташ 
коштыныт: муро йӱк шокта, а почын пурат – нигӧ 
уке! Тыге нылле кече шуйнен.

Газетысе статьям лудмеке, Шанчара гыч Вера 
Васильевна Жирова эн тичмаш шарнымашым 
возен колтен:

– Мемнан Кубашево ялыш увер толын шумек, 
латкок шоҥго ӱдырамаш, авам да мый Матвинурыш 
йолын каенна. Мый тунам 15 ияш лийынам, 
сандене чыла шарнем. Кече шичме годым миен 
шуынна. Тӱрлӧ ялла гыч самырык ден шоҥгыжат 
ятырын погыненыт ыле. Мемнам ончыч ӧрдыжкӧ 
поктылшо кок милиционер йӱдвошт дежуритлен, 
но лишемаш тӧчышӧ-влаклан вара иктыже манын: 
«Ида лӱд, тыланда нимат ок лий!»

Пычкемышалтын, кӧгӧрчен-шамыч шыпла-
неныт, еҥ-влак тӱшкан-тӱшкан мландымбалне 
шинченыт. Службо 4-5 шагат эрдене тӱҥалеш 
манын, палышыже ойленыт. Окна деке кӱвароҥам 
шогалтеныт да мыланна, йоча-шамычлан, тушко 

ЧЕРКЕ ТУДЫН ВЕРЧ 40 КЕЧЕ ЧЕРКЕ ТУДЫН ВЕРЧ 40 КЕЧЕ 
КУМАЛЫНКУМАЛЫН

кӱзаш полшеныт. Трук черкыште коштмо йӱк 
шокташ тӱҥалын, ладын пуш шарлен, муро йӱк 
йоҥгалтын. «Пылпомышто улшо мемнан Ачана», 
«Инанем чыла кучен Ашныше ик Ача Юмылан», 
«Господь, Шке Кугыжанышыштет мемнам 
шарналте» манын мурымым сайын шарнем. 
Кунам Пырчес подылмо жап шуын – йоча шортмо 
йӱк шоктен. Службо пеш ласкан эртен, муро йӱк 
ныжылгын йоҥген. Лу шагат эртымеке, чыла 
шыпланен. Милиционер-шамычат окна решотка 
деке кӱзеныт да чыла тидым колыштыныт.

Журналист Владимир Григорян икмыняр 
шарнымашым муын да «Вера-Эском» 
православный газетеш печатлен. Медицине 
пашаеҥ Лидия Николаевна Маклыгина ойлен: 
«Мый тунам тӱҥалтыш классыште тунемынам. 
Кажне переменыште черке деке колышташ 
коштынна, ӱдырамашын лудмыжо шоктен. 
Милиционер-шамыч поктылыт ыле, южыштым 
сельсоветыш кучен наҥгаеныт». Илия ачан йӱкшӧ 
дене «Господьлан кумалына» манмым Нина 
Ивановна лӱман ӱдырамаш колын.

Оршанке кундемыште шочын-кушшо Илия 
ача нерген статьям верысе газетеш вераҥденна. 
Материал лекмек, икмыняр кече гычак рашеме: 
Йошкар-Олаште илыше палымем Иван Семенович 
Фурзиков да Оршанке районысо Хорошавинский 
чодыра поселкышто илыше С.С. Новоселова 
батюшкан тукым шольо-шӱжарже улыт. «Мемнан 
родо-тукымышто тудым пешак пагаленыт, 
ушан-шотан улмыжлан чот акленыт, вет Ернур 
училищыште тунеммыж годымак эн сай учениклан 
шотлалтын», – ойлен Серафима Семеновна.

Илия ачан шӱгаржым кычалын, Иван ден 
Серафима Шанчараш коштыныт, но тойымо верым 
тунам муын огытыл. Кызыт жап вашталтын, ынде 
батюшкан шӱгаржым сайын тӧрлен шындыме, 
тудын нерген тыште чылан гаяк палат. Теве 
пытартыш жап марте фотожо лийын огыл. Шукерте 
огыл Юмын Аван Тихвинский иконыж лӱмеш 
Шанчарасе черкын настоятельже протоиерей 
Роман Россохин шоҥго прихожанке Алевтина 
Сокован кагазше коклаште тошто фотом муын, 
тушто Илия ачан тӱсшат уло.

Мландымбалне священник Илья Иванович 
Фурзиковым 1992 ий 20 мартыште реабилити-
роватленыт, а кӱшыл тӱняште шукертак кӱкшын 
акленыт манын ӱшанена. Ала тудын кумалмыж 
денак Матвинур селасе Спасский храмна аралалт 
кодын, ны складыш, ны клубыш савырен огытыл, 
1946 ийыштак угыч почыныт. Шке жапыштыже 
тушто священномученик Сергий Стрельниковын 
ватыжын ачаже Николай Панов, тыгак Яраҥ ден 
Лузын кызытсе епископшо Паисий – тунам эше 
священник Андрей Кузнецов – служитленыт.

Илия ачалан илаш нылле ий веле пӱралтын, 
а шкеж нерген могай волгыдо шарнымашым 
коден! Вадим эргыже 1960-шо ийлаште шочмо 
кундемышкыже толын коштын. «Калык тушманын 
шочшыжо» лӱм тудын илышыжым чот нелемден, 
шонымо семын тунемаш йӧн лийын огыл, школ деч 
вара киномеханиклан ыштен. 1960-шо ийлаште 
военныйлан тунем кертын, йочапӧртыштӧ кушшо 
тулык ӱдырым марлан налын. Вараже кузе иленыт, 
шочшышт, уныкашт улыт але уке? – тидым эше 
шымлаш кӱлеш.

Николай КРОПИНОВ

(2-шо ужаш, 1-ше ужашым 2024 ий
апрельысе номерыште лудса)

СЕНТЯБРЬ. СЕНТЯБРЬ. ЧЕРКЕ ПАЙРЕМ
12 – Благоверный святой 

князь-влак Александр Невский 
ден Даниил Московскийын 
кечышт.

14 – Черке У ий тӱҥалтыш.
15 – Печерысе преподобный-

влак Антоний ден Феодосийын 
кечышт.

17 – Белгородысо святитель 
Иоасафын кечыже. 

Марий кундемысе 
священномученик Сергий 
(Дружинин) епископын кечыже. 

19 – Архангел Михаилын 
чудым ыштымыжым шарнымаш. 

Марий кундемысе 
новомученик-влакым шарныме 
кече. 

21 – Юмым Шочыктышо да 
эреак Ӱдыр улшо Эн святой 
Владычицын Шочмо кечыже.

24 – Преподобный Силуан 
Афонскийын кечыже. 

26 – Христосын Ылыж 
кынелмыж лӱмеш 
Иерусалимысе храмым 
уэмдыме кече. Воскресенский 
храм-влакын престольный 
пайремышт.

27 – Господьын Эн пагалыме 
Ылыжтарыше Ыресшым 
нӧлталме пайрем.

30 – Святой орланыше Вера, 
Надежда, Любовь да нунын 
София аваштын кечышт.

1 – Юмын Аван Донской 
иконыжын кечыже. 

8 – Юмын Аван Владимирский 
иконыжым вашлийме кече. 

Святой орланыше Адриан ден 
Наталиан кечышт.

10 – Почаевысе преподобный 
Иовын кечыже.

11 – Христос ончыч толшо да 
Тудым Тынеш пуртышо святой 
Иоанн пророкын вуйжым руалме 
кече. 

СВЯТОЙ ПЕТР ДЕН ФЕВРОНИЯМ 
СӦРВАЛЫМАН

Муромысо чудым ыштыше святой князь 
Петр ден тудын Феврония пелашыжын 

мощыштым 1992 ийыште Свято-Троицкий 
ӱдырамаш монастыреш вераҥденыт.

Тиде кугу событийым кажне ийын 19 
сентябрь деч ончыч толшо рушарнян палемдат. 
Тений ты пайрем 15 сентябрьыште лиеш. 
Нунын полышыштым илышыште шукын налыт. 
Теве протоиерей Алексий Кругликын ик 
прихожанкыже дене тыгай историй лийын.

– Мемнан храмысе службылашке нылле ий 
утларак ийготан ӱдырамаш чӱчкыдын коштын. 
Шкеже шанче пашаеҥ, пешак скромный да 
тыматле. Тудо кажне гана святой Петр ден 
Феврониян юмоҥашт ончылно кумал шоген, 
но шке йодмашыжым эре ик семын мучашлен: 
«Мыйын эрыкем почеш огыл, Юмын эрыкше 
почеш лийже».

Священник-шамыч дене мутланымыж годым 
утыждене аптыраныше улмыж нерген ӧпкелен 
ойлен. «Ийготем погынен гынат, мыйынат але 
ешан, шочшан лиймем шуэш. Кызытсе пӧръеҥ-
шамычшат мыйын семынак ӧрын шогат. Ала 
иктажше дене саҥга дене ваш миен тӱкнена 
да палыме лийын кертына гын веле?» – шке 
ӱшанжым мыскарашке савырен тудо.

Пашашкыже ӱдырамаш шке машинаж 
дене кудалыштын. Икана черкыш ончыкылык 
пелашыже дене пырля толын да кузе вашлиймышт 
нерген куанен каласкален: «Господь мыйын 
йодмем колын, саҥга дене огыл, а машина дене 
ваш миен тӱкнымашым ыштен. Паша гыч мӧҥгӧ 
кайымем годым светофор воктенак изирак 
аварийыш логалынам. Тӱкнышӧ машина гыч 
палыдыме теве ты йолташ лектын, «Скоростьым 

кугемденам» манын, шкенжым титаканлан 
шотлен да мыланем полышым темлен».

Ийгот дене келшен толшо тыматле пӧръеҥ 
дене палыме лийыныт. Корнысо автоинспекций 
сотрудник-шамычым ӱжыктеныт, нунын 
толмешкышт, шкешт кафешке каеныт. Полиций 
пашаеҥ-влак толын шуыныт, а аварийыш логалше 
машинан озашт уке улыт?! Нуно ты жапыште 
кафеште кидым кучен шинченыт да чарнен 
кертде мутланеныт. Сиренын мӱгырымӧ йӱкшым 
колмекышт гына «сусыргышо» автомобильышт 
деке пӧртылыныт. 

Кызыт мыйын прихожанкемлан 50 ий утларак. 
Ты жапыште нунын кум йочашт шочын. «Еш 
илышна ик ийыште кум ийлан ситыше тӱрлӧ 
йывыртымаш дене темше», – ойлат нуно 
пелашыж дене.

Айдемылан Юмо еш дене илаш пӱрен гын, 
тидым чытенак вучыман. «Мыланем Юмын 
эрыкше почеш лийже» манын, Петр ден 
Феврония гай поро святой-влакым кугу ӱшан 
дене сӧрвалыман.




